
IL GIORNO DOPO IL DILUVIO)
PERSONAGGI

	Dio
	Il Giudice

	Gesù
	Avvocato difensore

	Michele
	Arcangelo Pubblico Ministero

	Gabriele
	Arcangelo Annunciatore

	Adamo
	Imputato

	Eva
Maddalena
	Imputata

Cameriera


La storia si svolge nella Sala del Trono del Paradiso
La storia

E' il giorno del Giudizio Universale.

Tutto é pronto per processare la moltitudine dei nuovi arrivati.

Dio é il Presidente del Collegio Giudicante, Gesù l'Avvocato Difensore e l'Arcangelo Michele il Pubblico Ministero.

E anche Maddy (la Maddalena) vuol dire la sua...

I primi imputati che si presentano sono Adamo ed Eva.

Incredibili le performances del Figlio che si batte per salvarli tutti!
PRIMO ATTO

(Una sala piuttosto scarna. Sul fondo alcune nuvolette. Dio e l'Arcangelo Michele stanno guardando un televisore)
DIO: Ma ardega, ardega Michele che spetacol! In 3D, al plasma e in alta risolusciù s'vèt amò piö bé. Ardaga, ardega come l'aqua la dienta olta e l'é drè che la impienes sö töt ol mond. E arda che aqua che é so!
MICHELE:  L'é ira, la é so come Dio la manda!

DIO: Per forsa! So mé che l'ho mandada!
MICHELE: Però a mé chel spetacol ché al me sömèa de ìl semò est, ma almeno gh'era ön'Arca che la stàa a gala
DIO: Certo, al so; ada che me so mia desmentegat; g'ho mia l'Altzeimer mé! Però gh'é prope negot de dì; l'oter l'é stac delbù ö bel diluvio. L'é egnit prope a regola d'arte! E so sigür che chel de adès al vegnerà amò piö bel. Arda Michele! L'é ol piö gran spetacol del mond e per de piö in diretta!
MICHELE: Ma öleresel dì che staölta al se salverà prope nisü?

DIO: Gna ü, gna òm gna animai. Ho decedit che incö la é la fì del mond e fine del mondo sia!

MICHELE: Al me scüse Capo, ma mé la capese mia töta sta gran frèsa…
DIO: Come sta gran frèsa? Cosa g'ho de spetà amò! Che senso g'hal che mé lase ol mond in chel stato che? Ma edet mia come al s'é redùsit!? Mai ö minüt sensa guère, bröta set che la dovra ol me nòm per copà la set, i roba, i türtüra, i ghe pesta so la crapa sensa ö minimo procès e otre stronsade del gener! E mè g'avres de spetà cosè? Che l'indaghe in malura amò de piö? No no, ö bel diluvio e i indaghe töc in malura!
MICHELE: Ma issé i ghe laserà i pène po’ chi bù, chèi i c'entra ö bel negot con chèla set che al disia prima
DIO: Pòta,  prima o dopo ol mond al gh'era de finì, o no! L'é da tace mela agn che la set l'é dré a ciapam per ol dedré. Ma pödiel mia ol Signur fa issé, ma pödiel mia ol Signur fa issà? Ma come hal fac ol Signur a permèt… Certo che ho permetit; ho permetit che lur i era liber de pensà e de fà, ma, tramite ö certo Mosè, ho metit di palèc e, se i ha mia rispetac, i se range! No no, so stöf de ès giùdicat, adès al me toca a mé! Adès me toca a mé giüdicà! An mèt in pé ö bel tribünal e ü ala ölta…
MICHELE: Come ü ala ölta? Al gavrà mia intensiù di giüdican ü ala ölta! Ma se rendel cönt che al mond i gh'é piö de sèt miliarc de persune e chisà quat tep ghe ölerà a…

DIO: Scoltèm bé Michele; té, che te sé ön Arcangelo, te gavreset de saì mèi de töc i oter che a mé ol tep al me manca mia e pöde ighèn quat che an ne öle. Chi so mé? L'E… L'E…

MICHELE: Eternit!

DIO: Ma cönta mia sö di stronsade Michele! Cosa c'entra l'eternit?

MICHELE: Beh, l'eternit l'é eterno e alura…

DIO: E alura dì Eterno, mia Eternit sterlöc! Mé so l'Eterno; colui che é e colui che sarà. E alura, ripete, g'avrò töt ol tep de giüdicai ü per ü!
MICHELE: Ma a mé al me sömèa de scoltà ö sac de us che i é de chela banda lé; i sarà mia dré per caso a…

DIO: A rià? Certo che l'é issé; tra ö momènt i sarà töc ché e incö me se metero amò a laurà
MICHELE: In che senso al se meterà amò a laurà?

DIO: Ho laurat ses dé sensa fermam ö minüt quando ho creat ol mond; adès però ho posat asé e g'ho òia de ricomensà. Certo che fina adès ho fac di bele ferie…
MICHELE: Ma che senso g'hal de bötà in aria töt chel che l'ha creat in ses dé?

DIO: Di ölte me se domande se l'é alida la pena de ìl fac chel mond lé. I foreste i va bé, ol mar al va bé, po’ i animai i va bé, ma col òm ho prope fac ö büs in de l'aqua. I prim du che ho creat i ha mia pensat ö segond a mangià chèl pom, i g'ha ìt du scèc e ü al copa chel'oter… Gh'ere de entraga sö söbet che l'òm l'é stacia la creasciù che la m'é egnida fò prope mal. Ma la ölta che é…
MICHELE: La ölta che é? Alura al völ dì che al g'ha intensiù de crean ön oter?

DIO: Ma cosa ölèt Michele; che staghe ché töt ol dé coi mà in di mà? G'avro de fa ergot se no crèpe…
MICHELE: Come al crèpa? Ma al mia apena dic che l'è Eterno?

DIO: E lasèm finì, no! Sere dré a dì che se no crèpe dala noia a fa piö negot
MICHELE: Ma con töta la set che la rierà sö ché in paradis al ghe n'avrà de laur de fa…

DIO: E perché mé avrès creat i Angei? I g'avrà de fa ergot po’ a lur, no! Ve tocherà a oter organisà la squadra di bù. Mé ve digherò come ghì de fa e oter farì töt chèl che ve dighe; capit? Ho parlat ciar? Fine del discorso!

MICHELE: Fine del discorso… Pòta, l'é mia öna stüpidada… Fine del discorso… Mé al so mia quace an n'é semò riac in töc i mela agn pasac e, se an ghe sonta po’ a chesti nöf, al so mia come la n'darà a finì
DIO: Chi non lavora non fa l'amore!
MICHELE: Verament me se permete de ricordaga che noter angei an g'ha mia sesso e alura…
DIO: Ma cos'ét capit crapù! Parlae del amur metafisico, general, global; ol fato de sta in chesta splendida atmosfera de amur assoluto l'é ol piö bel regal che v'ho fac e, se oter ghe ölerì bé a töta 'sta set, lur i starà bé, felici e contec per töta l'eternità

MICHELE: Che al vàleres dì che noter an g'avrà de laurà per töta l'eternità. L'é mia però che al me garbe pò tat…
DIO: Ma quat a ölèt che la düre l'eternità?

MICHELE: Al me scüse Capo, ma quat dürela l'eternità?

DIO: Semplicement… per semper! Contet? Gli anni da noi sono come i Rotoloni Regina… Non finiscono mai! Capit crapù!
MICHELE: Beh, bisogna saì cosa in ne pensa töc i oter me coleghi
DIO: Tranquilo; a fai laurà coi bune o coi catie ghe pense mé, se no…
MICHELE: Töt ciar! Al l'ha semò fac öna ölta; me ricorde prope bé quando cola me spada i ho sbatic a l'inferno sensa tace storie. Viaggio di sola andata! Comunque ho capit; prendere o lasciare. (Bussano)
DIO: Dai, va a èt che l'è
MICHELE: (Va alla porta). L'é ol so scèt; al fo egnì det?

DIO: Qual de scèt?

MICHELE: Al me scüse Capo, ma quace scèc g'hal vìt?

DIO: Töc, töte i persune passate e presenti in del mond i é i me scèc
MICHELE: Ma chesto l'è… insoma… l'é ol sang del so sang; l'önèc che l'ha mandat söla tèra öna quac mela agn fa'
DIO: Beh, se l'é lü per forsa che al pöl egnì det; a lü s'pöl prope mia diga de no. Dai, fal vègn det e té va a organisà ol Giödese Universal. Intat incomensì a mèt ala drecia la squadra  de chèi bù e ala mansina chela di catif. (Michele esce e entra Gesù)
GESÙ: Ho saìt chel che te se dré a cümbinà
DIO: Per forsa che te l'é sait; se po’ a tè te sé Dio compagn de mé l'é logico che te sapièt töt. A tè s'ghe ria a scond prope negot!
GESÙ: Comunque m'en püdia parlà…

DIO: Ada che t'el seret po’ a tè che prima o dopo la fì del mond la sarès riada. E alura ho decedit del fala adès e così sia. Dopo töt pensae che te sarèset stac decorde po’ a té
GESÙ: Certo che so decorde. Come farès a ès mia decorde col me pader? Però…

DIO: Al me sömeàa che al ghe sie mia ö però… Dai, tira fò 'sto però

GESÙ: Te é dic de mèt ala mansina la squadra di catif…

DIO: Pòta, an pöl cambià. Prefereset che an mèt i catif ala drecia e i bù…

GESÙ: No no, l'é mia chesto che öle dì
DIO: E allora cosa ölet dì?

GESÙ: Che al me sömèa strano che ghe sie amò di catif. Al völ dì che ol fato de ès indac so söla tèra a fam copà l'é mia servit a ö gran ché. Insoma, mé ölie salvai töc
DIO: Alura disemla töta, töc dù an völia salvai töc. Decorde, tè i t'ha copat, ma crèt mia che po’ a mé, intat che edie chel che i era dré a fat, abie mia sofrit! Probabilment mia töc i ha capit ol tò mesagio e i s'é fregat coi so stèse mà. La possibilità noter an ghe l'ha dacia, e alura i se range!

GESÙ: E se per caso, in d'öna quac manere, mi avrès avisac de chèl che l'era dré a söced? Magare i pödia pentis e…

DIO: Se la memoria la me frega mia, e mé de memoria ghe n'ho prope tanta, set mia stac té a cöntà sö la parabola di des vergini cola lampada? Come et dic? Ah… "Vegliate dunque, perché non sapete né il giorno né l'ora". E l'ura l'é riada. Punto! Chi l'é det l'é det, chi l'é fò l'é fò! Punto!
GESÙ: Certo che sircà fò prope chel dé ché per fai crepà töc… l'era mia ol caso insoma

DIO: Beh, che diferensa gh'é! Ö dé al val ön oter. Ma cosa g'hal chel dé ché per ès divèrs di oter?

GESÙ: Pòta, incö l'é ol 25 de desember, ol dé che fo i agn. Nase mé e i crepa lur. Dai, l'é mia tat bèl…

DIO: Non é bello quel che é bello, ma é bello ciò che piace

GESÙ: E a mé, con töt ol rispèt, al me pias prope per negot! Ma dai, pròpe ol 25 de desember… Scüsèm, ma te se dré a rüinam la festa… E per de piö te sé gna ricordat de fam i auguri. Apena la me mama la mi ha fac
DIO: Ada che ti ho semper fac per öna serie infinida de agn, ma te gavré almeno de amèt che incö so ocüpat e incasinat con chela storia ché del diluvio… Comunque, per fam perdunà, est e considerat che g'ho de perdunà 539 völte…

GESÙ: Scüsa papà, perché prope 539 völte?

DIO: Caro ol me scèt, ada che te sé stac tè a dì che an g'ha de perdunà 77 völte 7 e 77x7 al fa 539. Te al bé ol calcol o g'ho de üsà la calcolatrice? Però l'é giöst che in del dé che te fé i agn te faghe à regal
GESÙ: M'engüre che te ölèt mia infilam amò önotra ölta söla tèra. Öna la basta e la ansa
DIO: No, tranquilo, chesto l'ho prope mia pensat. Scolta, sirca fò tè ol regal che te ölèt. Ö tablet? Ö telefunì de öltima generasciù? Magare ö laptop cola memoria de 16 giga? Bussa e ti sarà aperto

GESÙ: Set sigür che pöde domandat töt chèl che öle?

DIO: Öna Ferrari targada NA, Enne A?

GESÙ: Perché targada Napoli?

DIO: Macché Napoli, Nazaret! Insoma ölèt decedit o no?

GESÙ: T'el dighe söbet! Öleres che ognü che al ve sota procès, po’ se al fa part dela squadra di catif, te arderèset se in de so eta l'ha fac ergot de bù, magare ergota de picinì picinì, e se t'el troèt, te gavreset de salval. Dopo töt set o set mia bontà infinita?
DIO: Ma certo che so issé, ada che so mia mé ol catif, ma domandega a lur cosa i ha cùmbinat! La me bontà la sarà infinita, ma la pasciensa no, porco diaol! Ho semò capit; la squadra di bù lasela egnì det ma töc i oter te me fé ol piaser de mandai da mé. Ma pödiet mia sircà fò… insoma… mé pensae… per esempe… öna crociera inturen a l'univers. Te pödereset vèt töc i pianeti, i nebulose, i costelasciù, po’ chele piö lontane… Comunque al me toca contentat. T'ho prometit de daga a trà a ogni tò desiderio e me tocherà fal
GESÙ: Grasie papà! L'é mia pero per casa che t'é incrusat i dic dedré ai spale in tant che te me l'é prometit?

DIO: Lo giuro su Dio…
GESÙ: Quindi sö de té!

DIO: Eh sé, l'é ira… Insoma acète e la sie finida. Certo che tè te ghe darèset töt a töc!

GESÙ: Per forsa; da quando i m'ha inciodat sö öna crus töc i dis che m'é restat i mà büse!

DIO: Dai, va de là e organisa töt. Ada che de là gh'é semò pronc i angei a dat öna mà, e quando al sarà töt pront, fa ègn det ol prim
GESÙ: Ok boss! Maria Vergine come te sé bù!

DIO: Lasa stà la tò mader e das de fà
GESÙ: Indo e, come disse Garibaldi, obbedisco! (Esce)

DIO: Gh'é ergù di là? Mandim ché ol Gabriele, ol me ambasciadur, insoma l'espert in annunciasioni. E söbet!
GABRIELE: (Entrando). M'hal fac ciamà Boss?
DIO: Scoltèm ön po', te gavreset de fam ön oter annuncio
GABRIELE: E menomal!

DIO: Perché menomal?

GABRIELE: Perché i me ale i era dré a dientà rösnete ! L'öltima  ölta che ho fac ol so anunciadur l'é stac ö sac de agn fa' quando al m'ha mandat da chela scèta de Nazareth a diga che la sarès dientada mader del so scèt
DIO: Verament töc i scèc i é scèc dela so mader
GABRIELE: Ma chèla l'era special e ol scèt l'era ol so scèt, insoma, de lü Capo Onnipotente
DIO: Ma ölèt che al sabie mia! Chi so mé? Io sono l'o…

GABRIELE: L'o…, insoma l'ho apena dic! L'onnipotente!

DIO: Ma al se dà ol caso che mé so pò l'o… onnisciente! E che sto la dimostra che conose töt e che so töt, completament töt! Ada che a mé al me scapa negot! Conose piö mé de qualsiasi Enciclopedia mondiale e de töte chele stronsade che i scrif sö Facebook
GABRIELE: Alura al me dighe
DIO: Cos'el che gavrès de dit?

GABRIELE: Se al la sa mia lü che al m'ha ciamat… Comunque al m'ha dic che g'ho de fa ön oter annuncio

DIO: Certo certo, l'é ira!

GABRIELE: E alura da chi gavres de indà?

DIO: Intat va da töta chela set che l'é dré che la ria e diga de fa meno casì! E dopo anuncega de metis töc in fila indiana perché de ché ön po' i sarà giüdicac. Prima m'el fa e prima an fenes
GABRIELE: Come i mète? In urdèn alfabetico o in urdèn di altèsa?

DIO: Digherès… digherès in urden alfabetico, almeno per cognom

GABRIELE: E coi cines come me la mèt? De cognom i fa quase töc Hu, cola acca denac
DIO: Bah, arda té; rangèt!

GABRIELE: E i indiani? Di cognom i fa quase töc Singh

DIO: Ma m'et ciapat per ön impiegat del'anagrafe? Te ripete; rangèt tè e guadegnet ol tò stipendio

GABRIELE: Ok, ok! Chiedere é lecito, rispondere é cortesia! G'ho de preparà pò… edèm ön po'… öna scrivania, öna pultruna, ö cartèl?

DIO: Öna scrivania, öna pultruna, ö cartèl? Per fa?

GABRIELE: Beh, g'avrò pör de sistema chesta sala e fa in manera che la sömèe a ö tribünal!

DIO: Ma cosa c'entra ol cartèl?

GABRIELE: Come cosa c'entra? G'avrò pör de fa sö ö cartèl con sö scric"La legge è uguale per tutti", se no che tribünal el?

DIO: Ve bé, decorde; prepara söbèt la sala? Mét i cartèi che te ghe òia e e dopo fai vègn det ü per völta denac a mé
GABRIELE: Contet lü…

DIO: Contet… contet fina a ö certo punto perché al sarà ö laurà mia de schèrs e chisà quat tep al me ciaperà. D'ecorde che g'ho a dispusisciù töta l'eternità, ma ö periodo de ferie g'avrò pör de ciapal prima o dopo o almeno öna quac week end!

GABRIELE: Comunque beat lü che al g'ha la posibilità de iga töt chèl laurà ché; al g'ha ö contrat a tempo indeterminato; al g'ha mia a che fa col articol 18, nesü i pöl licensial…
DIO: Ma cönta mia sö di stronsade Gabriele! Te ricorde che ché ol padrù so mé e apena mé e ghe sarà mai nisü che i me pöderà licensià! Po’ se g'ho de dì che tance i ha tentat infinide ölte
GABRIELE: Licensià lü? Ma chi sarèsel chel pirla che…

DIO: Eh, de pirla ghe n'é tance in giro! Io sono colui che sono, ma gh'é di oter che i öl fam dientà ol so giopì. Pensa che i copa, i tortüra, i fa di guere sanguinose e i üsa ol me nòm! Capit! Il la fa a me nòm come se sarès stac mé a ordinaghel! Mé g'ho lasat apena la libertà de fal, ma chel  Dio che i dis lur so prope mia mé! L'è ön idolo, ön idolo che al g'ha sìt de sang e de massacri, ma prima o dopo… ma che dighe prima o dopo! Adès! Anse, piccola correzione al programma! Chi lé mètei töc in fond ala fila perché per lur g'avro de iga piö tat tep a dispusisciù e te ederé che bel discors che saro bù de faga! E dìga al Michele che l'incomense a löstrà per bé la so spada perchè g'avro ö bel laurà de faga fà. Comunque al sarà mèi che m'incomènse. Dai, fa ègn det ol prìm
GABRIELE: Ol prìm de quai?

DIO: Come de quai?

GABRIELE: Insoma di bü o di catif?

DIO: No, chèi bü i ha semò sircac fò ol me scèt e l'ho lasat fà, lü al se dièrt a tecaga sö l'eticheta de bü ön po' a töc, insoma al ghe ria semper a troà ö motivo o öna scüsa per salvai: ormai al conòse, l'é fac issé! Faga cosè… Ma, est che la ölit mèt öna buna parola po’ per i catif, saro mé a giüdicai e a èt se det de lur ghe rierò a troà ergot de bü che l'isberlüse in del so cör
GABRIELE: Però…

DIO: Dai, parla; cos'el chesto però?

GABRIELE: Però, con töt ol rispèt, a mé al me sömèa mia tat legal chel che l'é dré a fa
DIO: Scoltèl chesto… Te ölereset dì che mé, ol tò Signur e Padrù, sarès drè a fa ergot de ilegal!

GABRIELE: Pòta, ölie mia propr dì… ilegal, ma ergot che al rispeta mia certe regole
DIO: E quale saresele chèste regole che rispeterès mia?

GABRIELE: Beh, semper con töt ol rispèt, est e considerat che chesto al g'avres de ès ö tribünal in do se asolve i bù e se condana i catif… ède mia la presensa de ö Pubblico Ministero né de ö avocat difensur
DIO: E tè pènset che mé…

GABRIELE: Mé pense ö bel negot, ma ripete che certe regole i gavrès de ès rispetade
DIO: E va bé! Prope perché incö te me ciapet cola lüna buna… Ma me dighet come al gavrès de és compunit ol Colegio di Giudici?

GABRIELE: Lü oviament come President, ol colega Arcangelo Michele come Pubblico Ministero e ol so scèt…

DIO: Ho capit, semper lü, al g'ha de c'entraga semper lü! E va bé; nomine ol me scèt come difensur! Dai, va a ciamai e edèm de comensà öna buna ölta!
GABRIELE: Beh, adès la va delbù semò mèi! (Esce)

DIO: Che facia de tola! "Adès la va delbù semò mèi …". Ma chi se credel de ès chel lé? Apena perché g'ho regalat du ale piö grande di oter e g'ho dac la carica de Arcangel al se crederà mia de dam di lesciù a mé! Ma mé ghe tire vià i gradi a chel lé! Se al continua a chela manera lé al mande a fa l'Angel Custode pogiat ala spala de öna quac vegiasì rimbambic a fa la möfa! "Adès la va delbù semò mèi …". Come dì che an va mia bé, che ché an s'é mia töc uguai, che ché gh'é mia democrasia, che ché al va töt stort! Eh no caro il me osèl del malaugurio!
VOCE DA FUORI: M'èl dighet a me?

DIO: Ma no, parlae mia de té Spirito Santo! Tè te sé öna colombina dolsa e gentile! L'osèl del malaugurio l'era per ol Gabriele che al völ fa ol de piö! Anse, sa che te se troet de ste bande, fa öna sguladina sö töta chela set che l'é dré a rià sö e fam saì quando i é riac töc. Anse, demega ön'àgiada ala televisiù… Beh, l'aqua l'ha semò quarciat töta la tèra… o quase. Resta apena öna quac montagna del'Hymalaia, ma pense che l'é asé issé. Degherès de fermà l'aqua a… a 5000 meter. Sirchèm de risparmià söl contatore del'aqua… Chisà quace meter cübi i é indac per mèt in pè chesto diluvio. Forse l'era mèi brüsal ol mond; öna fiamada de gas e al sarès stac töt söbèt finit e per de piö ol gas al costa de meno. Ma però, dighe mé, ma chi me l'ha fac fa de creal! Che fadica scèc! Sèt long dé de laurà e dopo… Certo che al me n'ha portat de guai! Metemega det l'òm me so dic, metemega det l'homo sapiens, ma an dopo an l'é dientat l'homo cretinus, stupidus e ignorantis! Mé ol mond ghe l'ho metit lé bel e nöf de paca e lü, semper an dopo an, l'é riat a rùinamel. Al gh'é riat a fa alsà la temperadüra global… Indo ei indac a finì chi bèi giaser söi montagne che i scintilàa töc che i sömeàa tace brilanc? Sparic! Con töc chi föm schifus e spösec l'é riat a faga det ö büs issé grand in chèla bariera de ozono che mé gh'era metìt töt inturen per protegil! Ho metit ö sac de piante per daga ossigeno a töc, per fa in manera che ol teré al franaes mia söi cà e söi sò crape, öna bèla protesciù insoma. No, lur i s'é permetic de teai fò töc o quase töt che sömiòc! E dopo i se la ciapa con mé perché la tèra la frana, i cà i burla so, perché i strade i diènta di fiöm e al va töt in malura! Chi é causa del suo mal pianga se stesso miei cari signori terrestri! Mande ol me scèt a portà pace e amur in del mond e lur il la copa come ö ca rabius. Ma dai… a s'fa mia issé! Se ergü al te regala ergot al la fa per ol tò bé, perché tè t'el godet, perché te t'el conservet; o balurc! Te pödet mai üsal per faga de mal ai oter e a tè stès! No no, ol prim che al se rescia a invidam a creà ön oter mond li strafùlmine! Ho semò proat öna ölta a daga öna bela snetada al mond e sö öna barca ho salvat ö certo Noè, ergü dela so famea e ö bel po' de animai. Dopo i é aterac, ol Noè l'a ciapar ö columbì e al g'ha cantat "Vola colomba bianca vola…"
VOCE DA FUORI: Dighèt a mé?

DIO: No, t'el disie mia a té; sere dré a parlà de chèi che ho salvat l'öltima ölta, ma chesta ölta me scaperà piö nisù! Tè continua a sgulà; continua a controlà lé in olt che töc i sia in fila indiana che fra poc an comènsa! (Entrano Michele e Gabriele. Portano un tavolo. Dietro il tavolo pongono la poltrona e due sedie a lato. Con loro entra Maddalena che inizia a pulire il pavimento)
MICHELE: Cosa doghèl Boss, che al pöde indà bé issé?

GABRIELE: Beh, noter m'ha fac piö bé che an pùdia con chel che m'ha troat

MICHELE: Tèca sa po’ ol cartèl Gabriele issé al sarà töt regular. (Appendono il cartello "La legge é uguale per tutti. Specialmente qua!)

GABRIELE: Töt a pòst; al manca negot
MICHELE: No, al manca ol martèl e ol campanèl del giudice
GABRIELE: Ho pensat po’ a chèi; pronti, i é ché!

DIO: Dai, forsa, tiremela mia tat per i longhe se no chesto Giödese mel comensa gna l'an che é! Té Gabriele va a organisà la fila e ciama ol me scèt. Lü al farà  l'aocat difensur e té Michele ol Pubblico Accusatore. 

GABRIELE: Agli ordini Capo! (Escendo). Ada, l'é prope ché che al ria. (Entra Gesù)

DIO: Ma s'pöl saì indo te seret casat?

GESÙ: Me so fermat a cöntala sö con du me ège conoscense. Te ricordet chi du ladrù che i ha tecat söla crus in banda a mé? I m'ha domandat che fì che i farà dopo il Giödese. Siccome i era parec i me disia che l'era mia tat giöst de mandai ü de ché e ü de là e, sicome g'ho semò perdunat  a ü de lur e l'ho metit in dela squadra di bù, se püdie mia perdunà po’ a l'oter. Cosa g'ere e fa? Diga de no? Alura ho perdunat po’ chel oter?

DIO: Te l'ho semper dic caro ol me scèt, tè te gh'é de iga ö cör grand issé
GESÙ: Pò se, in chela disgrasciada ocasiù, con d'öna lancia a g'ha fac det ö büs grand issé…
DIO: (Guardando Maddalena). Ma chesta ché… cosa fala amò ché?

MADDALENA: Pòta, a mé i m'ha dic de netà fò la sala

DIO: Scüsa, ma te chi set?

MADDALENA: Sono la scopatrice Capo
DIO: Chesto al vède; se te gh'é la scua in di mà… Sbaglie o po’ a chèsta l'é öna tò ègia conoscensa?
GESÙ: Ma certo che la conòse! Come stet Maddalena? Che manera te se dré a scuà?
MADDALENA: Pòta, in de me eta, e tè t'el sé bé, ho mai fac negot oter. Quindi ché i m'ha fac fa la cameriera di sala. Però so stacia mé a domandà de fala; ölèt mèt che piaser sta töc i dè apröf al Capo. Comunque ades te éde mèi del'öltima ölta, insoma, te se' repolat sö. Te siet magher compagn d'ö ciod, te perdiet sang de töte i bande, te usaèt per ol dulur… Che bröta fì che t'hé fac! Ma ades te se' töt ön oter laur
GESÙ: Te ghé de saì papà chel'é stacia lé, chesta scèta de Magdala, a dam de bìf al pos quando ghere sit
DIO: Al so!
MADDALENA: Te ricordet Cris…

DIO: Come Cris? Ada che al se ciama…

MADDALENA: Al so come al se ciama, ma in confidensa al ciamae Cris, Cristo l'era piö long… Te ricordet Cris chel dé che töta chela set la ölia lapidam, insoma copam a plocade? Al la sa Capo cosa al g'ha dic a chi disgrasciac lé?

DIO: Al so!
MADDALENA: Me se ricorde quando te m'hé permetit de masagiat i pé col me unguènt profümat…

GESÙ: Ma certo che me se ricorde e me se ricorde come al costàa car…

MADDALENA: Al la sa Capo che mé sere lé pò a quando il l'ha sotrat e po’ a quando ol sepolcro i l'ha troat vöt?

DIO: Al so!
MADDALENA: E al la sa che…

DIO: Tè, bela scèta, ada che mé g'ho mia l'Alzeimer! Decorde che g'ho öna certa età, ma desmentega mia che mé so töt e conose töt e te gh'é de piantala de rompim i maroni con töc chi… al la sa Capo!

MADDALENA: Al varde che mé al so che lü al sa töt, ma, al me scüse se me se permete, so sigüra però che lü al conosia bé, per fil e per sègn, che fì al sarès indac a fa ol che presente so scèt e me so semper domandada perché al s'é permetit de…

DIO: De mandal so söla tèra? Per mé te se' stacia apena tè ghe te l'é mia capit
MICHELE: Ma cosa gala de saì chesta poera serva ignoranta?

GESÙ: Da quat tep set ché Maddy?

DIO: Cos'ela tàta chesta confidensa? Maddy… 
GESÙ: Beh, mé la ciamae issè fin da alura. Maddy, Maddalena l'era trop long
MADDALENA: Pòta, so ché da alura
GESÙ: Est e considerat che noter an s'é ché a trà insèma ö tribünal per fa giöstesia, ve sömèa mia che, dopo töc chi agn che l'ha pasat a fa la colf, chesta fomna la gabie mia dirito a ö scato de ansianità?

DIO: Cosa ölet dì?
GESÙ: Öle dì che al sarès ura che da cameriera, con töt ol rispèt per i cameriere, la rie finalment a ö grado piö olt e important. Cosa te piaserès fa Maddy?
MADDALENA: Beh, al so mia se pöde… ma se ol Signur al me regala ö per de ale compagn de chèle del'Arcangelo ché presènt, i dovrerès per sbatile fort e fa i polver piö in frèsa
DIO: Ada che tè te sé mia ön angel Maddy… ehm… Maddalena. Tè cosa dighèt caro ol me scèt?

GESÙ:  Mé pense che l'önèc post in do me la pödrés mandà al sarès…

DIO: Al sarès?

GESÙ: Al sarès de metila a fa la dama di compagnia ala me mama. T'el sé bé come i era amise söla tèra e come i se fàa compagnia…
MICHELE: Da cameriera a dama di compagnia… Ma ve sömèa mia de esagerà oter dù?

DIO: Chi el ol Capo ché?

MICHELE: Pòta, l'è lü Boss

DIO: E alura decide mé! Da ura innac la sarà la dama di compagnia dela Maria

GESÙ: Grazie papà
DIO: Mé me se domande perchà continue a dat iscolt!

MADDALENA: Grazie Capo, grazie Gesù. Come si bù oter dù! Chesto ché, fo mia per dì, ma l'é ön po' antipatèc. Ciao ciao! Basta polver! Indo a fa la dama! (Esce)
GABRIELE: (Da fuori). Pöde ègn det?

DIO: Cosa gh'é amò? Dai, ve det
GABRIELE: G'hè ö problema Capo. Al riguarda töc i nöf riac
DIO: Come dì che chi lé i me n'ha mai dac di problemi… Dai, spara

GABRIELE: Insema a töc i oter i é riac sö öna gran quantità de vas
DIO: De vas? Quai de vas? Vas de nòc? Vas de fiur? Vas de marmelade? Vas de…

GABRIELE: No capo, sèndèr
DIO: De… de sèndèr?

GABRIELE: Sé, de sèndèr. Mé pense che lü al sapie che tanta set la s'é facia cremà e an ghe ria mia a capì chi l'é

DIO: Ma ghe sarà sö ol so nòm sura!

GABRIELE: Sé, ol nòm al gh'è, ma per capì cosa gh'era det mi a dervic töc e töte i sèndèr che gh'era det i é indace a finì despertöt. Al gavres de èt che nebiù al s'é furmat! Pès che in Val Padana!
GESÙ: Mé gavres vergot de dì po’ sö chesto. Sicome pense al sie imposebel mèt amò in di vas töte chele sèndèr lé dignerès de segnà so töc chi nòm scric söi vas e metìi in dela squadra di bù e almeno al sarà tat meno laurà per noter
DIO: Ma el posebel che tè ti ölet fa egnì det töc in paradis?

GESÙ: Pòta, te ricorde che mé so indac so söla tèra prope per chèl! Insoma, la me intensciù l'era chèla de salvai töc!

GABRIELE: Eh, chi scèc ché! Öna in ne fa e sento i a inventa
DIO: Sito té! Cosa öt saì tè de scèc che te ne mai vìt gna ü! Vabbè, est che te la penset issé… Comunque al sie ben ciar; chesta l'é l'öltima richiesta che tègne buna! Va bé; che töc chi lé i ègne metic in de squadra di bù
MICHELE: Al me scüse Boss, ma el sigür che ché dét i ghe staghe töc?

GESÙ: I ghe sta… i ghe sta… E chisà quace i ghe starà amò
DIO: Ma per chi m'et ciapat? Ada che ché an s'é mia a Lampedusa indo i ria töc sensa permès!
GESÙ: Ma chesti i ria mia söi barcù! Cheste i ì anime che i desidera rià e sta in dela tò luce papà
DIO: Adès però desmetela de cicerà po’ a té! Ma ölet vèt che chel Giödese ché al va tròp per i longhe? Se tè te la piantet mia de interompim me la fenes piö! An se decid a comensà o no? Al me sömèa de ès in Italia indo i procès i comensa e i fenes mai! Töt pront alura?
GABRIELE: Töt pront
DIO: (Verso il pubblico). Tremate uomini e donne! Inizia da ora il Giudizio Universale!

SECONDO ATTO

DIO: (Davanti al tavolo messo un po' di traverso, di modo che gli spettatori vedano i tre componenti del Collegio Giudicante, al centro Dio e, ai lati, Gesù a destra e Michele a sinistra. Battendo il martelletto).  Dichiaro aperta la seduta. Inizia il Giudizio Universale di tutto il genere umano. Si dia inizio all'escussione degli imputati! Sigla! (Si sente la sigla del Forum televisivo). Che il processo abbia inizio!

MADDALENA: (Da fuori). Permesso…

DIO: Ma chi ei che distürba! Ché an s'é drè a fa ö procès e…

MADDALENA: (Entrando). So mé. Se spetae amò ö momènt burlae so longa e tracia, mé e chi du pìs ché. Chesce i é per tè Cris. I èdet chi du leber ché?

GESÙ: Certo che i ède! So mia orbo!

MADDALENA: Ai nòsc tep Cris se disia orbo, adès però a s'dìs non vedente, come Operatore Scolastico al pòst del bidèl, come Operatore Ecologico al posto de stradì, come Colf al pòst de serva…

MICHELE: Ma te sömea ol caso de interomp ö procès per vègn a dam di lesciù!
GESÙ: Cosa gh'è Maddy? Ada che l'é mia ol moment…
DIO: An te da apena ö minüt per spiegà perché t'hé interumpit ol nòst laurà!

MADDALENA: La m'ha mandat la Maria, la tò mader
GESÙ: Verament capese mia cosa g'ho de fan de chi du elenchi telefonici ché e a chi gavres de telefunà… 

MADDALENA: Ma no, i é mia elenchi telefonici, po’ se ghè stampat ö sac de nòm e, per de piö, scric picinì picinì. Ghe n'é a mier!
GESÙ: E de chi sarèsei töc chi nòm lé scric picinì picinì?
MADDALENA: La m'ha racomandat de consegnatei apena a té e mia a chi dù ché
MICHELE: Ada che an pöderès po’ ofendis! Alura noter an sarès… chi dù ché!

MADDALENA: Pòta, sì ché po’ a oter insèma a lü, no? Tò, ciapa
GESÙ: (Sfoglia). Ma chi ela chesta set?

MADDALENA:  L'é la nota de chèi che i s'é racomandac a lé, insoma chèi che i l'ha pregada de fat öna racomandasciù per ès tratac con riguardo; insoma, per vèt se te pödèt serà so ön öc
MICHELE: No! L'é ol colmo! Po’ in paradis adès i ria i racomandasciù! Mé me se ingüre Capo che lü i acète mia! Ön po' de serietà, dai!
GESÙ: Ma dopotöt l'é la me mama… Come s'fa a contentà mia la propria mama? Ada, ada chi gh'é det… Ö certo Galileo Galilei che al dis che l'é mort scomunicat e l'era mia giöst, ö certo Dante Alighieri che al s'é pentit de ì metit a l'inferno tace personagi importanc tra i quai adiritüra di Papi,  ​ö certo Cristoforo Colombo che al domanda perdù che, per insegnà la religiù catolica, l'ha copat tace selvadec americà. E arda arda… Gh'é pò öna sfilsa de Cardinai che i ha pensat de estis sö de porpora e ermellino e quancias so de anèi e de crus d'or sensa daga öna palanca ai poarèc…
MICHELE: Al savrès mé in do i sbatirès so töc! A chi lé ghe farès rostì i ciape in do dighe mé!
DIO: Pascienza Michele; dopo töt la mama l'é semper la mama e, se al ghe la domanda la so mama… Di mamma ce n'é una sola caro il mio Arcangelo. Se tè ghe n'avrèset vìt öna certi laur ti capirèset
GESÙ: Comunque semò öna ölta a Cana, quando i m'ha invidat a spuse, ghe l'ere dic de entraga mia sö in di me progèc, ma, da brao scèt, m'é tocat obediga. Va bè, diga che ghe daro ön'ogiada e che tegnerò in grand considerasciù i sò racomandasciù

MICHELE: A mé al me piaserès saì se chesto l'é ö tribünal o ö raccomandatoio!

MADDALENA: Missione compiuta! Comunque… ambasciator non porta pena. La Maddy la ve salüda. Ciao ciao. (Esce)
DIO: Dai che an va innac, anse, an comènsa. (Verso l'esterno). Forsa Gabriele; avanti il primo!
(Gabriele entra accompagnando Adamo. Adamo indossa una calzamaglia color pelle con una foglia di fico sul davanti)

GABRIELE: Chesto l'é ol prim imputat in ordine alfabetico, come lü, Capo, al m'ha consigliat de fa. (Lascia Adamo in piedi davanti al tavolo del giudice ed esce)

DIO: Scolta caro ol me scèt; tè te é dic che prima te é incontrat di tò ège conoscense. E alura te dighe che po’ a chesta l'é öna me ègia conoscensa. Ma arda chi che s'vèt! Come stet Adamo? Comunque de là i g'ha de ì fac ö picol erur; invece de mandai in urden alfabetico, i é drè che mi manda ché in orden de tep
GESÙ: Beh, dopo töt Adamo al comensa cola "A"

MICHELE: Pense mia che al sie tat important; adès l'é ché e ol procès mel fa a lù. Comunque ol fato che al sie öna sò ègia conoscensa al völ mia dì che an gabie de serà so ön'öc. La legge é uguale per tutti, care i me sciòr. Chesto individuo l'é ön imputato compag de töc i oter! Intat ü al gavres mia de presentas issé consat in d'ö tribünal! Almeno giaca e cravata! Édet mia che te sé dré a da scandol!
ADAMO: Pòta, chesto l'é l'önec vestit che i m'ha consegnat e, gentilment, ghe fo notà che i giache e cravate a chel tempo i era gnamà inventade
GESÙ: Giöst! Parole sacrosante! L'imputato ha perfettamente ragione! Ghe fo present sciur Pubblico Ministero che, se al ghe fös mia stac lü, al ghe sarès mia stac ol genere umano
MICHELE: E chesto l'é prope ol prim atto di accusa! Per ì metit al mond issé tanta set chissà quace pecac de lussuria al g'ha de ì fac! Pense mia che, per ì fac tace scèc, certi laur i abie fac apena cola so fomna!

GESÙ: Ma con chi i a püdia fa se gh'era apena l'Eva!

DIO: Cosa gh'et de dì a tò discolpa Adamo?

ADAMO: Ma al la sa almeno quata fadiga m'é tocat fa per mèt al mond töc chi mier de scèc? Al varde che a chel tep ol Viagra i l'era gnamò inventat! Permetel sciur giudice öna picola contestasciù?

MICHELE: Ah, m'incomensa bé…

GESÙ: Mé digerès de lasal parlà!

ADAMO: Ol sciur pubblico ministero al m'ha domandat di laur che i é capitac miliù de agn fa. Al me dighe lü se ö poer cristo compagn de me…

MICHELE: Fa sito! Se gh'é ö Cristo l'é apena chesto e mia tè de sigür!

ADAMO:  Al me dighe lü se ö poer disgrasciat compagn de mé al pöl ricordas chel che l'ha fac in chel passato remoto, anse remotissimo. Magare ol Pubblico Ministero al se ricorda gna chèl che l'ha mangiat ier a disnà e mé gavrès de ricordam…

MICHELE: De chele bande ché se mangia mia gna a disnà gna a sena! Si vive nella luce e nell'amore!

ADAMO: Certo, ghe l'ho ida öna fomna e ve dighe mia che mal che i m'ha fac quando i me l'ha tirada fò da öna costola e, per de piö, sensa anestesia…

MICHELE: E magare t'é cominciat a faga i corègn apena dopo che i te l'ha tirada fò!

ADAMO: Al me scüse neh, ma con chi pödie tradila se an sera apena in dù?

DIO: Pòta, chesto l'é ira; ghe sere po’ a mé!

GESÙ: Metèm magare che l'abie fac delbù, come mé ho perdunat öna certa Maddalena an pöderes perdunà po’ a lü
DIO: Chesto al la decid ol giudice, ala bé! E ol giudice so mé! Li spèta mia a lü caro ol me aocat difensur!

MICHELE: E ol pom? Ol famoso pom? Indo mel mèt ol pom?

ADAMO: Verament mé ché ède gna ö pom e savrès mia indo mètèl
MICHELE: Sirca mia de ciapam per ol dedré per piaser! Parle del pom, ol pom dela pianta del Paradis Terrestre!

ADAMO: Pòta, ma sere mia stac mé! Cosa c'entre mé? Quando al söced öna quac disgrassie l'é semper colpa di fomne! Al g'ha de saì sciur giudice che chl dé al giràa de chi bande lé ö serpènt, öna specie de pitone che…

DIO: Scolta Adamo, l'é inötel che te cöntet sö chela storia lé che ormai il la conòs töc…

GESÙ: Permetta che intervenga signor giudice. Quando öna fomna la ghe fa i öc dols a ön òm chèl al capes piö negot e al borla so compagn de ö fic marüt. Mé pense mia che la colpa la sie töta la sò e ghe preghe de tègn present chesta situasciù in di eventuai circostanse attenuanti
MICHELE: Macchè circostanse attenuanti! L'òm al g'ha de ès òm!

DIO: Disèm che l'òm l'é òm fin quando al ghe ria…
MICHELE: A fa?

DIO: Al so mé! Insoma… a fa l'òm! Ada che mé al l'ho mia creat a funsiunà a pieno ritmo po’ a dopo öna certa età… Po’ öna Ferari dopo tace agn la comensa a pèrt i colp
MICHELE: Comunque, po’ se l'asciù material de catà so ol pom al l'ha mia facia lü, almeno al pödia resistì ala tentasciù! E sé che lé te staèt prope bé! Te gheret mia öna suocera che la te rumpia i maroni, e digherès che l'é important; te gheret mia di scèc che i te impegnàa töt ol dè cola scöla, coi compiti, cola play station e coi cartù dela Peppa Pig, te seret mia stresat per ol laurà perché te faet ol ligòs töt ol dé , te seret sigür de iga öna fomna che la püdia mia fat i corègn, te püdiet mangià de töt: carne, pès, pà e Nutella, fritto misto, pizza margherita, ma erèl issé defesel rinuncià a ö pom? 

ADAMO: No che l'era mia defesel! Ma la me Eva la continuàa a dim che ol pom al fa bé, che gh'é det i vitamine, che una mela al giorno leva il medico di torno, che chèla lé l'era special perché la ghera mia det ol vèrèm … Comunque ghe sigüre che l'é mia stac fasèl resistì. Mè ho sircat de resistì, ma la mé Eva l'é stata ciara. "Adamo, se non prendi la mia mela non prenderai neanche la mia patata!". E l'é stac lé che la m'ha fregat e ho cedit
MICHELE: Alura te ölereset dì che la colpa l'é stacia apena del'Eva…

ADAMO: Giüre su Dio se…

DIO: Calma calma! Te permete prope mia de giürà sö Dio! Tè ché te g'hé apena de dì la verità, tutta la verità e nient'altro che la verità. E te pödet fa a meno de dì "lo giuro". Tanto, se te cöntet sa di stronsade, noter m'èl sa söbèt
MICHELE: A chesto punto, per la regolarità del procès, domande ala Corte de interogà po’ a l'Eva

DIO: Va bè, comunque sirchèm de perdì mia de l'oter tep. Gabriele! Arcangel Gabriele!

GABRIELE: (Entrando). M'al ciamat Capo?

DIO: Sirca de troà öna certa Eva e fala ègn söbet ché
GABRIELE: (Verso l'esterno). Eva! Gh'é öna certa Eva de 'sti bande? Comè? Al me scüse Boss, ma i me dis che ché gh'é di mier de Eve. Comè? I me dis de diga quala al völ
DIO: Eva, la fomna del'Adamo. Insoma la prima fomna che ho creat. Insoma la mader del Caino e del Abele!

GABRIELE: Gh'ì de troà öna certa Eva! La prima fomna che…

EVA: (Da fuori). Sirchì mé?

GABRIELE: Sé, se tè te sé la mader del Caino…

EVA: So mé, ma l'é mèi che s'parle mia de chèl disgrasciat del me scèt
GABRIELE: Alura ve det. (Entra Eva. Solita foglia di fico, anzi tre). Mé, Arcangelo Gabriele, nonché  canceler del tribünal, ho fac ol me doer. Col vòst permès mé indo. (Esce)

DIO: Adela ché la nosta Eva, ön'otra me ègia conoscensa. A s'é dré a parlà del chel gran pecat de disobediensa che l'ha fac in manera che töte i generasciù che oter ì metit al mond ì é indac a rifinì in d'öna valle di lacrime. Prego signor Pubblico Accusatore

MICHELE: La g'ha de saì che ol ché presènt Adamo al g'ha dac la colpa a lé de töt chèl che l'é capitat in del Paradiso Terrestre

ADAMO: Sé sé, l'é töta colpa sò! L'é stacia prope lé in persuna a catà so ol pom dala pianta!

EVA: Ma laur de mac! Quace storie per ö pom! E per de piö l'era gna tat marüt! L'era piö erd che ros! Comunque, caro ol me maritino, set mia stac tè a dì che te gheret òia de mangià öna turta de pom, che te gheret òia de öna basgia de pom buìc col söcher e ö tochèl de nus moscada, che te gheret òia de öna mousse de pom, che quando te preparae la macedonia te öliet det po’ di bèi tochèi de pom? E cosa gh'erela de fa öna moer obediente e devota al so omasèt se indà mia a procüraga ö bel pom?

MICHELE: Ma ghe n'era di otre de piante de pom! Perché prope chèla?

EVA: Perché chèla l'era l'önica pianta che lü l'era sircat fò, perché gh'era sö ol cartèl "Mele renette" e lü al völia apena chela qualità lé, buchina dora! E l'era po’ a dic che chèle i gh'era de ès speciai perché i gh'era tecat sö ol bulì. Mé ghe l'ere dic a chel pistola ché che da chela pianta an gh'era de catan so gna öna, ma lü al völia mia saighèn e l'ha dic che, per fa pace, dopo m'avrès metit lé ö per de chili d'ön otra qualità! Al gh'era i òie ol signorino! E pensà che ghe l'ere dic che chèl pom lé al sarès costat l'ira di Dio! E infati, dopo che ol ché presènt president al m'ha bötat fò de là, te ricordet Adamo cosa al m'ha dic?

ADAMO: Certo che me'l ricorde… "Tu, Adamo, pagherai con il sudore della tua fronte! E tu, Eva, con il sangue ... ma in comode rate mensili!"

EVA: Me perché, dighe mé, perché ho mia divorsiat de ön individuo del gèner! Me al sentie, al sentie che prima o dopo al me n'avrès cùmbinada öna gròsa!

ADAMO: Adès sta a èt che l'é colpa mé! Ma porca l'Eva…

EVA: Tè, saiòt, comincet a ofènd? Porca a me! Per tò norma e regola te fo ricordà che, quando te m'é conosìt, mé sere vergine!
ADAMO: Ma porco diaol, ma prope tè gh'ere de spusà? Con töte i dòne che gh'é al mond…

MICHELE: Ma quai de dòne?

ADAMO: Pòta, l'é ira, te ghe sièt apena té… e alura… Ma te pödet mia dì che mé sie mia stac gentile con tè. Te ricordet quando te disie che tè te sièt l'önica fomna dela me eta? Ma tè te öliet mia crèd. Chèsta l'era semper terorisada che mé ghe fae i corègn. L'era sempre gelusa marsa de mé!
EVA: Gelusa mé? E de chi?

ADAMO: Alura spieghega a chesta onorevole Corte perchè töte i matine, apena che te  se desdaèt fò, te me tocaèt töt ché in banda, insoma töte i costole!
MICHELE: Sentèm, perché te ghe tocaèt lé in banda, insoma töte i costole?

ADAMO: Ghèl dighe mé ol perché! Perché la controlàa se per caso i m'era tirat vià ön'otra costola per creà ön'otra fomna!

EVA: Però po’ a mé so semper stacia gentile con té! Töte i matine te stirae i mödande…

MICHELE: I mödande? Ma quai de mödande se i gh'era mia a chi tep!

EVA: Beh, ghe stirae la fòia de fic! Ala sira, al sarà stac per ol sul o per l'aria tròp söcia, i se piegàa, insoma i se secàa e i lasàa èt chel poc che… lasèm pèrt!
ADAMO: Ma va, cosa cöntèt sö! Al sì almeno quale mödande la me obligàa a üsà qiando, in di periodi piö frèc, ol fic l'era sensa fòie? Chèle di fic d'india! Ma che dulur però!

EVA: Comunque po’ chel poc che te gherèt sota la fòia al me püdia indà bé e dim mia che al t'é söbet piasit chèl che an cümbinàa dedré al boschèt di nisöle
ADAMO: Ma se la prima ölta te m'é dic che te gherèt ol mal de co!

EVA: E tè alura! Te rcicordet che te öliet mia fal perché te gheret pura de ciapà l'AIDS!
ADAMO: E l'é prope per chèl, insoma per ès sigür, che me se metie sö la pèl che l'era apena cambiat ol pitone, ma dopo me so nescursit che l'era tròp long

EVA: Cosè?

ADAMO: Ol serpènt che l'ha cambiat la pèl
EVA: Ah, pensae a ergot d'oter, perché chèl… Lasem pèrt!

DIO: Ché però al me sömèa che an s'é dré a indà fò de binare
GESÙ: Cari i me scèc, an völ turnà ala storia del pom? Vedèm ön po' se an ghe ria mia fav condanà per chèl picol pecat…
MICHELE: Picol pecat öna bela madona! Ché gh'é stacia la complicità de töc dù e alura i g'ha de ès condanac töc dù! Proì a difendif se gh'ì ol coragio!

EVA: Li scolte mè sciur Pubblico Ministero Michele

MICHELE: Arcangelo Michele! Rispettiamo i ruoli!

EVA: Li scolte mè sciur Pubblico Ministero Arcangelo Michele… Mé so stacia obligada a catà so chèl maledèt pom perché l'era semò mes'ura che l'Adamo al continuàa a dim: "Me la dai? Me la dai?"

ADAMO: Ma ada che mé parlàe de ön oter laur! I fomne i capes apena chel che i öl capì!

EVA: Se té, cornuto che no te sé oter, te contentaèt di persèc, del'öa, pièr e ananas incö an sarès amò tranquilli e beati in del Paradis Terrestre
DIO: Comunque ho fac bé a casàf fò di bale dal Paradis Terrestre per chèla disobediènsa!

GESÙ: Scüsa papà, ma permètem de iga di döbe… Forse l'era mèi che i se müiès mia de lé perché, come i é riac so söla tèra, i ha fac du scèc e ol 50% de lur i era asasì
ADAMO: Pòta, sicome töte i sire la disia de iga ol mal de co sö lé an ghe s'é mai riac a tran insèma ü. Pensì che ölie infina adotan ü…
EVA: Mal de co? Mal de co mé? Ma cönta mia sö di stronsade Adamo!

ADAMO: Ada che mé me se ricorde bé! Ö dé perché te gheret ol mal de co, ö dé perché te gheret de leà sö prèst, ö dé perché la te giràa mia tat giösta, ö dé perché ol sul al t'era scotat la pèl, ö dé perché te ölièt mia rüinà la permanènt apena facia, ö dé perché t'eret mia gnamò fac la cerèta e te püdiet spons compagn d'ön istrice…
MICHELE: Ma ölì desmetila de tecà bega! E dopo an se meravea che de chi du ché l'é nasit ol Caino! Comunque mé invide ufficialmente la Corte a condanà chi du ché al fuoco eterno. Ö bel colp dela me spada e mi spedes al'inferno seduta stante e cola posta prioritaria! La difesa ha qualcosa da obiettare?
GESÙ: Certo che ho qualcosa da obiettare, eccome! So dré che lèse ol Codice Penale. Chè al dis… alura… "Se un delitto viene commesso prima di un certo tempo… Spèta che lèse… L'art. 157 del Codice Penale disciplina il tempo necessario a prescrivere un reato in considerazione della pena stabilita essendo la prescrizione cosiddetta ordinaria che è di 10 anni. La Corte Costituzionale, con sentenza 31.5.1990, n. 275, ha dichiarato l'illegittimità costituzionale dell'art. 157 Codice Penale, nella parte in cui non prevede che l'imputato possa rinunziare alla prescrizione del reato". Imputato Adamo, imputata Eva, voi rinunciate alla prescrizione?

ADAMO: Digherès prope de no!
EVA: An s'é mia rimbambic!
GESÙ: Quindi, per dila sö bé compagn del Codice, essendo il reato stato compiuto qualche milione di anni fa', il mio assistito ha diritto alla prescrizione, che vale a dire assoluzione!

DIO: Ma 'spöl saì indo t'é imparat i articoli del Codice Penale?

GESÙ: G'ho per caso de ricordaga a chesto lustrissimo Giudice che po’ a mé g'ho ìt ö precès? E mé ghere gna ö stras de aocat difensur che al me difendia! Forse ghe n'era ü che al pödia difendim, ma chèl al se n'é laàt i mà, parle de chel pirla de Ponzio Pilato!
MICHELE: Comunque l'é mia giöst che…

DIO: Tegnèmela mia tat longa! (Si alza). In nome del Popolo di Dio si assolve per prescrizione il signor Adamo  e la signora Eva dai reati commessi e si concede loro di essere ammessi nella schiera dei buoni. Così ho deciso!
GESÙ: (Si alza e abbraccia Adamo ed Eva). Yeahhh! Si' di nosc! (Suono di campane o Halleluja)
MICHELE: Comunque mé dichiare fin da adès che ricorero in Apèl!

DIO: Nossignore; ché gh'é apena ö grado de Giödese! Né appello né cassazione!

MICHELE: Bel esempe de democrasia!

DIO: Andate pure figlioli e siate felici per il resto dell'eternità

MICHELE: Posso fare un'obiezione?

DIO: Obietti, obietti pure

MICHELE: Da töt chèl che l'é saltat fò finura, considerat che la piö part de chei che i é riac i ha cümbinat i so colpe amò prima de des agn fa', alura al völeres dì che töc i sarès det in dèla prescrisciù de chel articol lé. Quindi desumo…
DIO: Desuma, desuma pure

MICHELE: E quindi mi chiedo…

DIO: Chieda, chieda pure…

MICHELE: Mi chiedo… Insoma, me domande cosa mi sta ché a pèrt tep se töc i merita l'asolùsciù
DIO: L'é ira; cosa mi stà a fa ché? Comunque chesto individuo ala me drecia l'ha troat chesta drecia, insomma, chèsce quater righe che i scancèla i colpe de quase töt ol genere umano. La legge é legge e tutti dobbiamo rispettarla, soprattutto qui!
GESÙ: E pensà che mé ölie fa l'aocat, mia ol marengü!
DIO: Però adès an gavrès de giùdicà po’ i öltem riac, insoma töc chèi che i rientra mia in de prescrisciù
GESÙ: Se me permetì mé gavres öna proposta de fa. Sicome ol dé del diluvio, e parle de incö, al capita in del dé che mé fo i agn, mé digherès che, per festegià la data de quando so nasit, s'pöderès proclamà öna bèla amnistia general. Ela mia öna bela idea? Carina no?
MICHELE: Carina? Schifusa e sbagliada digherès! I amnistie si fa apena in coincidensa de öna quac ricorènse di Presidenc dela Repüblica o di Re!

GESÙ: Perché? Chi so mé? So mia ö Re per caso? Cosa ghera scric söl cartèl che i ha inciodat söla me crus? Forse "Divieto di affissione?". No, "INRI, Iesus Nazarenus Rex Iudaeorum, che al völ dì Gesù Nazareno Re dei Giudei", mia President, gna Goernadur e gna Sceriffo di Giudei! E alura al me spèta! Semper però col permès del Padre mio
DIO: Però ché al salta fò ö problema… Cosa digherai so a l'inferno se i èt che ria so piö nisü? Prope adès che i spetàa de fa ol pié!
GESÙ: Al völerà dì che li scomenserà töt da capo!

DIO: Alt! Fermi! Calma e sangue freddo! Cosa ölel dì chel… li scomenserà töt da capo?

MICHELE: Al völ dì che al gavrà de fa ön'otra südadina e, sö chèl che l'é restat al mond dopo ol diluvio, al farà scomensà la eta ön otra ölta
DIO: Comensà amò la eta? Ma se i é töc morc negac!

GESÙ: Mia prope töc!

DIO e MICHELE: Come mia töc?

GESÙ: Mia töc. Per chel che al riguarda i animai desmenteghì mia che i pès i é drè che i noda amò in del mar, i osèi i é dré che i sgula amò in del ciel e che gh'é di oter animai che i é dré a pasculà söi montagne piö olte. Te ricordet che te t'é ölit fermà l'aqua a 5000 meter? E pensa a quace animai e a quata set l'é drè amò a viv sura i 5000 metèr. E i astronauti che i é dré a girà in del ciel sö chela donzena de navi spasiai? Prima o dopo i sbarcherà söla tèra. E da töta chela set lé la comenserà amò öna nöa era, öna nöa popolasciù che a poc a poc la impieneserà sö amò ol mond
DIO: Certo che tè te ghen sé öna piö del diaol! Alura te ölèt dì che g'avrò de staga dré amò a töc i abitanc del mond nöf… A öna condisciù però…
GESÙ: Quala considciù?

DIO: Che de Comandamenti staölta an ne scriero almeno trenta e mia apena des, e chi i a rispeterà mia ala lètera…

MICHELE: I egnerà fülminac seduta stante!

DIO: Calma calma… Lasèm finì, no! E chi i a rispeterà mia ala lètera… come penitensa i gavrà de stödià a memoria töta la Bibbia, specialment ol capitol de Sodoma e Gomorra e, prima di ègn trasfurmac in statue de sal…
MICHELE: Me se prenote mé per interogai!

GESÙ: Ma scoltèi che du manettari ché! Incomensem almeno a fal chesto mond nöf e sirchèm de èt mia  ol mal fin da adès!

DIO: Come dì che mé al conòse mia come l'é fac l'òm…

GESÙ: E mé no? Ve ricorde a töc dù che mé so stac in mès ai òm per 33 agn… Ghe n'era de disgrasciac, ma tance i era prope bù
DIO: E alura mé cosa fo? G'ho de ricomincià töt da capo?

GESÙ: Da capo no, perché ol mond al gh'é amò, ma te gavré de staga dré a chel che al resta del'umanità
DIO: E va bé, metèmes dré amò a laurà. Si abbassino le acque e sulla terra incominci  e continui una nuova vita!

GESÙ:  A öna condisciù però

DIO: A quala de condisciù?

GESÙ: Che te me domenderé mia de indà so amò sö chèla tèra nöa perché al me bastat e ansat chel che al m'é capitat lìöltima ölta
MICHELE: Accolgo la richiesta! (Verso il pubblico). Sia fatta la volontà del Signore!

